
GAÑADOR na categoría de PRIMARIA

COIDADO CON CON QUEN TE METES
Había unha vez un microrrelato que pouco a pouco ía medrando, 

segundo ían escribindo sobre el. Un día, en plena adolescencia, pegou 
un estirón e medrou 80 palabras, agora chegaba ás 235 palabras. O relato 
curto vivía nunha biblioteca e ao seu lado vivía un libro ben gordo, que 
tería unhas 500 páxinas. O libro era moi presumido e ía tan cheo…, de 
si mesmo e de palabras, que miraba a todos os demais relatos por riba da 
cuberta. Cando se decatou do noso amigo, botou un sorriso e díxolle a 
outro libro irmán e tan cheo coma el:

–Duascentas trinta e cinco palabras, beh, un relato curto. Non dá para 
máis.

E seguiron os dous ao seu, sen prestarlle nin a máis mínima atención 
ao noso amigo. O relato curto decidiu plantarlles cara e para iso fixo o 
mellor que sabe facer un relato curto, contar unha historia. Estrañamente 
estaban moi atentos, vendo onde ía acabar todo aquilo. O seu relato 
falaba de como dous libros maltrataban a outro e este preparáballes 
unha trampa aos outros. A historia remataba cun grande estoupido. O 
relatiño tiña agochado un globo e cando chegou a ese punto sen que os 
outros se decatasen fíxoo estoupar. Co susto ata lles caeron a aqueles 
dous presuntuosos letras de dentro. Así que, xa sabes… se algunha vez 
te encontras cun relato curto non te burles del, porque malia as súas 235 
palabras pode darche unha sorpresa e deixarte sen palabras.


